
Vishnustava with 12 Syllable Mantra

દ્વાદશાક્ષરમન્ત્રાત્મકવિષ્ણુસ્તવઃ

“ૐ નમો ભગવતે વાસુદેવાય ।”
દેવ્યુવાચ ।
ૐકારરૂપજગતામાદ્ય બ્રહ્મસ્વરૂપક ।
અનન્તજગદાધાર ગદાધર નમોઽસ્તુ તે॥ ૧॥
ન ક્ષીણસ્ત્વં ન ક્ષરસિ નારાયણ નરોત્તમ ।
નવનીરધરશ્યામ નમસ્તે નલિનેક્ષણ॥ ૨॥
મોક્ષસેવિતપાદાબ્જ મોહવ્યૂહવિમોહન ।
મોદેનાત્મસ્વરૂપેણ મોદિતાય નમોઽસ્તુ તે॥ ૩॥
ભજતાં ભવનાશાય ભવ્યોદધિશયાય ચ ।
ભવાય ભવભક્તાય નમસ્તે ભવલક્ષણઃ॥ ૪॥
ગગનાલક્ષરૂપાય ગગનવ્યાપ્તિકારિણે ।
ગરિષ્ઠાય ગરીશાય ગહનાય નમોઽસ્તુ તે॥ ૫॥
વરિમ્ને વરણાર્થાય વન્દનીયપ્રદાય ચ ।
વરબીજપ્રબીજાય વરહન્ત્રે નમોઽસ્તુ તે॥ ૬॥
તેજઃપ્રસાદરૂપાય તેજોરૂપાય તેજસે ।
તેજઃ પ્રદીપ્તલોકાય નમસ્તે તેજસાત્મને॥ ૭॥
વાણીનાથાય બાલાય વાયુરૂપાય વાહિને ।
બાન્ધવાય બલદ્બાહુબલયુક્તાય તે નમઃ॥ ૮॥
સુખાય સુખગમ્યાય સુદક્ષાય સુખાત્મને ।
સુન્દરત્વસમુદ્રૈકદેશલેશાય તે નમઃ॥ ૯॥
દેશ્યદેશકરૂપાય દેશ્યાય દેશકાય ચ ।
દેવત્રિકોટિદેહાય દેવદેહાય તે નમઃ॥ ૧૦॥

વામદેવસ્વરૂપાય વામનાય નમો નમઃ ।
વારાહતનવે બાલવપુષે તે નમો નમઃ॥ ૧૧॥
યજ્ઞયજ્ઞાય યજ્ઞાય યજમાનાય તે નમઃ ।
યજુરાદિવિદે યજ્ઞયષ્ટવ્યાય નમો નમઃ॥ ૧૨॥
ફલશ્રુતિઃ ।
દ્વાદશ સ્તવ એકોઽસૌ જપ્તવ્યો ગેય ઉચ્યતે ।
સર્વવેદાર્થસારોઽયં બ્રહ્મલોકેઽપિ ગીયતે॥ ૧૩॥
ભગવન્તં વાસુદેવં સ્તવેનાનેન ચાન્વહમ્ ।
સ્તુત્વા નત્વા ફાલ્ગુનસ્ય દ્વાદશ્યાન્તુ વિશેષતઃ ।
સ મુક્તઃ સર્વપાપેભ્યો વૈષ્ણ્વીમાપ્નુતે ગતિમ્॥ ૧૪॥
॥ ઇતિ બૃહદ્ધર્મપુરાણન્તર્ગતઃ દ્વાદશાક્ષરમન્ત્રાત્મકઃ

વિષ્ણુસ્તવઃ સમ્પૂર્ણઃ॥
॥ બૃહદ્ધર્મપુરાણમ્ । પૂર્વખણ્ડઃ । અધ્યાયઃ ૨૨। ૬૬-૮૦॥

Notes:

The Stava comprises of twelve (dvAdasha)

shlokas, with each sequential shloka

beginning with the respective

syllable (akShara) of the 12-syllabled

(dvAdashAkSharI) mantra of Sri Vishnu i.e.

॥ ૐ નમો ભગવતે વાસુદેવાય॥
(૧-ૐ, ૨-ન, ૩-મો, ૪-ભ, ૫-ગ, ૬-વ,
૭-તે, ૮-વા, ૯-સુ, ૧૦-દે, ૧૧-વા, ૧૨–ય)

The shlokas have been renumbered for

convenience of readers.

